
Tillarni o’qitish metodikasi kafedrasi o’qituvchisi 

          

Annotatsiya: Dunyoda shunday insonlar borki, ularning hayot yo’li, bosgan izlari 

insonlar xotirasida saqlanib qoladi.  Ana shunday ibratli umr yo’li egasi Is’hoqxon to'ra  

Ibrat edi. U butun umrini xalqning ma’rifatli bo’lishiga,  ilm olishiga qaratdi. Ibrat 

najot yo’lini ilmda topdi va  xalqining madaniyati,  ilm olishi uchun esa jonidan ham 

kechishga tayyor edi. Maqolada Ibratning umr yo’li haqida ma’lumot beriladi. 

Kalit so’zlar: Turkiston viloyatining  gazeti,  "Sho’ro " jurnali,  qozi,      she'r, 

maktab,chopxona. 

Аннотация: Есть на свете люди, жизненный путь и шаги которых остаются 

в памяти людей. Обладателем такого примерного образа жизни был Исхак-хан, 

сын Ибрата. Всю свою жизнь он посвятил просвещению народа и приобретению 

знаний. Ибрат нашел путь к спасению в науке и был готов пожертвовать своей 

жизнью ради культуры и знаний своего народа. В статье представлены сведения 

о жизненном пути Ибрата. 

Ключевые слова: газета Туркестанской области, журнал «Шоро», судья, 

стихотворение, школа, типография 

 

 Milliy uyg’onish davrining yetuk  ijodkorlaridan biri, serqirra ijod sohibi 

Is’hoqxon to’ra Ibrat nafaqat shoir , atoqli pedagog, tilshunos, tarixchi, sayyoh, go’zal 

husnixat sohibi - xattot ham edi. Namanganda tavallud topgan Ibrat dastlab mahalla 

maktabida o’qidi, ammo savodini onasi Huribibi qo’lida chiqardi.  Shuning uchun 

Ibratning ko’pgina asarlarida onasi ustozi sifatida tilga olinadi. Keyinchalik Qo’qonda 

Tunqator  madrasasida tahsil olgan Ibrat Qo’qon  adabiy muhitining yetuk 

namoyondalari Muqimiy, Furqat, Zavqiy,  NodimNamongoniy, Xaziniy kabi    

ijodkorlar  bilan mushoiralarda ishtirok etgan.Aynan  madrasada o’qib yurgan 

chog’larida "Turkiston viloyatining gazeti" va Ismoil Gaspiralining "Tarjimon" 

gazetalari bilan tanishdi. Madrasani tugatib uyiga qaytgan Ibrat To’raqo’rgonda 

maktab ochdi,  lekin  bu maktab mutaassiblar tomonidan yopib qo’yildi.1887-yili 25 

yoshida onasini hajga olib borish uchun otlanadi, ammo onaizoriga ortga qaytish nasib 

qilmaydi. Huribibi Jidda shahrida vafot etadi. 

Ibratning Sharq o’lkalari bo’ylab sayohati shu tariqa  boshlanadi. Istanbul, Sofiya, 

Rim, Qobul shaharlarida bo’ldi, Hindistonda birmuncha vaqt yashadi.Chet eldan 

yurtiga qaytgach oltitilni o’z ichiga olgan "Lugatisittaalsina"( Olti tilli lug’at) ni 

yaratdi.1907-yilOrenburgga borgan Ibrat Rizo Faxriddinning "Sho’ro " jurnali faoliyati 

bilan tanishadi. Pulini o’n yilda to’lash sharti   bilan litografik mashina sotib oladi va 

katta mashaqqatlar bilan poezdda Qo’qonga olib keladi. To’raqorg’onga  esa tuyalarda  

olibkeladi. 1905-yil o’zi qurdirgan hammom o’rnida chopxona tashkil etadi. Ibrat " bu 

ishdan maqsad erdi olamg’a ilm kasri" deb ta'kidlagan edi va darhaqiqat , matbaa o’z 

ishini ma'rifat tarqatishdan boshladi. 

Is’hoqxon to’ra gazeta chiqarishga muyassar bo’lmadi, lekin o’z   uyida  ancha  

boy kutubxona tashkil etdi. 

Is'hoqxon to’ra Toraqo’rg’on qozisi lavozimida ham faoliyat yuritdi. 

Maqolalarida mustamlaka va mahalliy amaldorlarning qabih ishlarini fosh etdi. 

Mustamlaka tuzum qoidalariga qarshi fikrlarini bildirdi. "Yetti kundan ziyoda hibs 

bo’lmagan,o’ttiz so’mdan ziyoda ishtaraf to’lamagan, yoshi yigirma beshdan past emas 

odam qozi bo’lar ekan.Olim yoki omi, ahmoq yoki dono kishi, yo shariatni biladigan 

yoki nizom biladigan demagan " deb davr  "polojeniya"sini  tanqid qiladi. 

Ibrat jahon ilmi va madaniyatida yaratilgan har bir yangilikdan o’z  xalqini 

bahramand qilishni xohlaydi. 1910-yil To’raqorg’onda  istirohat  bog’i  qurdiradi. 

Otasidan qolgan kattagina yerni gulzor qilib, favvora qurdiradi. Bu maskanda dam 

oluvchilarni gulni uzmaslikka chorlaydi. 

"Uzmagil  behuda gul, bog’bondin andisha qil, 

Ori-ori gul uzarsan ,xoridin andisha qil". 

Ibratning she'rlari ko’proq  ishq mavzusida.Mumtoz adabiyotmizdagi yor ,gul, 

bulbul obrazlaridan yangicha ohanglarni jilolantira olgan shoir hayotni, go’zallikni, 

muhabbatni madh etadi. "Sahar vaqti chaman ichra "radifli g’azali   hayotsevarlik 

ruhida yozilgan .Bulbul sahar  vaqti gul ishqida gulzorda nola   qilmoqda. U gul ishqida 

shunchalar mastki, tikondan tikonga qo’naverib, bag’ri qonga  belanganidan behabar. 

    "O’shal bulbul qilar afg’on , sahar vaqti chaman ichra, 

    Qo’nar  gul  deb tikon uzra, sahar vaqti chaman ichra. 

   Minglab o’zbek ziyolilarining yostig’ini  quritgan qatag’on dahshati Ibratni ham 

chetlab o’tmadi.75 yoshli Is'hoqxon to’ra 1937-yil qamoqqa olindi.Ham jismoniy, ham 

ruhiy qiynoqlar o’z ta'sirini ko’rsatmay qolmadi, albatta. Qamoqda ikki oy yotgan Ibrat 

vafot etdi. 

      Is'hoqxon  To’ra  ma'rifatparvarligining mohiyati shunda ediki, u har bir 

hodisaga o’z  xalqi manfaatlari nuqtayi nazaridan munosabatda bo’ldi, kelajak 

avlodning taraqqiy etgan millatlar  safida ozod, erkin, farovon hayot kechirishini orzu 

qildi va bunga umid bog’ladi. 

